
bšumaihun d hiia rbia mšabit marai bliba dakia maraihun d kulhun  almia  mšaba
šumak mara d rabuta malka d nhura maraihun d kulhun almia ziua dakia unhura rba
d labaTil haiasa utaiaba umrahmana paruqa d kulhun mhaimnia umqaimana d kulhun
Tabia rba rama ušbiha  aziza hakima uiaduia uparuša ušaliTa d `l  kul Sbu mara mruma
`laia umiSaiia utitaiia parSupa rba d `qara d lamitahzia ulamistaiak haila d litlh
habra  btagh ulašutapa bšulTanh d takilbh labahit udmšaba šumh bkušTa  lanapil
udqaiim `l tuklanh lamištapal mara rba d kulhun malkia bhailh rba ubmimrh kabira
amar  hun malkia d nhura mn ziuh dakia umn nhurh rba d labaTil prun u`tqaiam
malkia d tušbihta d saka umaniana ubuTlana litlun kulhun btušbihta mlin uqaimin
umšabin  lmalka  rama d nhura d ziuh npiš mn mimra d puma unhurh kabir mn  mamlulia
bsbihata  nahur  nhurh utaqun ziuh `l kulhun almia lahua kd d lahua  ulahauia kd
d lahauia d la`tahuia malkia bziuaihun ubnhura d `lauaihun šria briha  basima
d malka  rama d nhura d `hablun buta utušbihta d šralun blibaihun d qaimia  banana
d nhura sagdia umšabia lakapn` ulaSahia uhauma ubarda litbun `lania d arqa d nhura
kulhun  btušbihta  mlin  uqaimia umšabia lmalka rama d nhura  haia d lau  maiutia
d husrana  litbun  taqna  umanihra rqiha d bgaua šrin alma d qaiimbh buTlana
litlh alma d ziua unhura d habara litbh alma d nihuta umriduta litbh alma d kinuta
d šigša  uTirqa litbh alma d busmania d riha saina litbh alma d hiia d lalam d buTlana
litbh alma d mia hiia d malkia brihaiun rauzia alma d kušTa uhaimanuta d karba  unikla
litbh alma  hu  dakia d `urbana biša litbh mšabilh malakia d ziua  lmalka d nhura
bziua unhura d `hablun mšabilh malakia d ziua lmalka d nhura bksuiia d ziua d `hablun
mšabilh malakia d ziua lmalka d nhura bTarTbunia d ziua d `hablun mšabilh malakia
d ziua  lmalka d nhura  bklilia d ziua d `hablun  mšabilh malakia d ziua  lmalka
d nhura bkušTa ulaupa uhaimanuta d `hablun kulhun nihia hakimia ubasimia ukadba
unikla  litbun  `lania d almia d nhura kulhun ziua utuqna  mlin  iarbnia d almia
d nhura  mia  hiuaria  mlin anania d nhura škinata d ziua  škinbin  bškinata d ziua
malkia sagdia umšabia hinun ualmia kulhun mšabilh lrba u`laia lmara d rabuta
d `l kulhun almia šria ana hu šliha dakia d malka d nhura bšumai hibil ziua qran kd
Sba malka rama d nhura mn škinta hanath d hu rba liaminh škan uamar `zil lalma
d hšuka d kulh bišuta mlia kulh mlia bišuta umlia nura akla alma d šigša uTirqa
d `utrana  bgauh lika alma d hšuka d `uSba d nhura litbh uamar  `zil  kbuš  hšuka
uadiauria d minh `tigbil ngud rqiha uSarar bgauh kukbia qra malkia d nhura u`hab
ziua  lšamiš d had  minaihun  hu utuqna  lsira  uSihma  lkukbia  uasqinun
l`uspiria d šumia tihuia arqa tibil upiria `mbia u`lania d mrauzibh balma nihun haua
bira  ununia d iama  uSipar gadpa mn kul šurbta zikra  uniqubta  unihuia  gabra
u`nta  unihuia šumaihun adam uhaua umn mlakia d ziua u`l qudam adam ništabdun  man
d mn  minilth nibar nistar bnura d iaqda nitun tlata mlakia  Sauta  ladam  nihuilh
nitun  mia hiia unirbun bmia tahmia briha d mia hiia niruaz kulh alma nitun  arba
ziqia uaiar d mnašim `l almia tihuia nura utishiT bkul pagria upiria  u`mbia
u`lania  utikul  `kilta  balma kd almia `kilta balma nišga utuqna d `it  bmia
lnišmata  nitimnia  `špita d `kilta  `l  pagria  nitimnia  kul  bazrunia  upiqunia
urihania  ubusmania  u`uSania  usamania uhiua bira uSipar  gadpa  uTabuta  ukul
mindam d Tab  ušapir nihuilh puhlana ladam ukula šurbth alma hanath ninhar  biad
ptahil uamar malka rama d nhura bmimrh hua kul mindam bmimrh uata ptahil uarim
šumia d mia ungad rqiha u`tmisiat arqa tibil uqrunun lmlakia d nura  u`hablh
ziua lšamiš utuqna lsira uSihma lkukbia uasqinun l`uspiria d šumia `tinSib
ziqa  nura umia u`tinSib piria `mbia u`lania usamania ubazrunia  urihania  uabad
hiua  bira uhiua bala d kul guan umn aqapra usumqa ušpita udurdia d anania d ziqa
nura  umia uTuhma uzma umirta urazia d alma hazin d adam uhaua  u`tigbil  bhailh
d malka rama d nhura  nišimta badam uhaua niplat kd npalbun  nišimta  bginat
`lania  hun kd hun bginat `lania mindam lahkum ulapraš amar malka rama d nhura
mn  malakia d nura lqudam adam ništabdun nitun unisigdun lqudamh ulanišanun  mn
mimrh had hu biša d bišuta minh giblat sTa mn minilat marh `l minilat marh laqam



kd laqam  `l minilat marh bmarkibth b`usura d alaha `star ana qran upaqdan  marai
uamar  `zil qrilh qala šania ladam ulhaua zauh qala šania ladam uhaua zauh qralun
uaprišinun  lkul  Sbu  `l malka rama d nhura maraihun d kulhun almia d hailh npiš
ukabir d saka ubuTlana litlh `l malkia d tušbihta d qaimia mšabia ulabaTlia  `l
almia d nhura d buTlana litlun aprišia ladam d ninhar libh uqaimia d ninhar `uSrh
hunh uhananh huilh Sauta anat trin malkia d minak nasgun lalmia  aprišlh madh
ladam ulhaua zauh ušurbath d laništiplun ulanisTunun bišia usaTania d lamitakšar
alpunun  buta  utušbihta d niqmun unišabun lmalka rama d nhura  maraihun d kulhun
almia  tlata zibnia biuma utrin zibnia blilia uamarlun lguT zaua u`tkanan minaikun
unatnapaš  alma kd aluat zauaikun qarbitun sun mia  udakun  napšaikun  latigirun
ulatiginbun  ulatigTlun  bnat  anaša ia šalmania umhaimnia  ia  mhaimnia  ušalmania
latipkun mn mamlalkun uaula ukadba ulatirihmun ulatirihmun dahba ukaspa uqiniana
d alma  hazin  aminTul d alma hazin baTil uqinianh auid ulatisigdun  lsaTana
ulprikia  ulpatikria d hinun abdaikun nihun uništimubh balma man d sagid  lsaTana
nistar  bnura d iaqda  alma liuma d dina ualma lšita  šaiia d purqana  alma
d Sabia malka d nhura daiana d daiinlin lnišmata kul `niš kd `ubadia `dh d abid latilpun
haršia d saTana  usahduta d kadba latisihdun kd dina dainitun  nitun  sahdia
d kušTa  unisihdun kd nisihdun anašia mhaimnia nisihdun turSuia ldina  ulatipkuia
latihun  nasbia šuda udina latipkuia kul man d apik dina aklalia nura d iaqda
latimisrun  abdia  kširia  biad maraihun hab zidqa  laniia  udaniia kd iahbitun
latisihdun  ukd iahbitun  biaminaikun  lsmalaikun  latimrun  `u  iahbitun
bsmalaikun   liaminaikun  latimrun  man d iahib  zidqa  umsahid  umikpar   minh
ulamihšiblh auqar aba u`ma uahia qašišia akuat aba bra d mašiT aba u`ma bit  dina
mithaiab lrišaikun latikibšun lsaTana uainaikun
rimza lanirimza u`udnaikun lanaSutia bišuta ulibaikun lanilguT qina d lagiT qina
šalmana lamitiqria  latihzun  ulatirigun ulatibun  latigirun ulatiginbun
mindam d lau dilkun  hu  hin   iahiblkun  maraihun  hin`la `lh latikidšun
aminTul d bSubianh d maraikun kul  mindam d Tabuta  ktab u`hablkun kd bišuta
maTialkun ašar bhaimanuta qam  latipkun ulatišanun ulatišiplun burkaikun lsaTana
napla kul man d `l saTana sagid  rhuq  minh ulatihuilh rahma hin šama umhaiman
usahid bhad maraihun d kulhun almia malka rama d nhura d mn napšia hua  ruhmuia
luataikun   qarbuia  umn d `tlaikun  auTipiun   `lh hin  lašama   ulasahid
ulamithaiman bhaTaiia ništaial aminTul d kul man d bianquth haTia umaskil  haizak
taiib  `l  napšia tum lahaTia ulaskil tiabuta d marh hauia `lh hu  malka rama
d nhura  taiaba  umrahmana hu šabiq haTaiia uhaubia hu kul  man d iahib  zidqa
uTabuta  napša  haizak kapar mn zidqh napil biaqdania d nura alma d haTaiih šalmia
hazitun man d kpin sabuia uman d Shia ašqiuia hazitun arTilaia smulh bSaurh `uSTla
uksuia hazitun br šibia d mhaiman umzadaq hab pruqa uparquia lau bdahba ulau bkaspa
šibia tiparqun utišauzbun hin`la bmimria dakiia uhaimanuta šibia  tiparqun
mn  hšuka lnhura umn biša lTaba umn kapruta luat mhaimnia umn T`ia lšrara  umn
siTia  umriduta  ltušbihta d maraikun d saka  uminiana  ubuTlana  litlh man
d nipariq  nišmata umn d madrik dirkia d kušTa uhaimanuta unisaq bšbilia d mhaimnia
kul man d brahmuta d marh pagrh lagaTlh našlim adinqia haTaiia uhaubia  nisaq
nihizia  latra rba d nhura kul man d dahba ukaspa uqiniana d alma hazin  nirhum
unigTil  unapil  bnura d iaqda  `l  miqmaikun  u`l  mitbaikun  u`l  miklaikun  u`l
mišitiaikun  u`l  mišikbaikun  u`l kulhin `bidata d abditun  šumh d maraikun
malka  rama d nhura maraihun d kulhun almia parun iardna  u`STba  Sbun  nišmatun
ušaba  lpihta uakul ušaba `l mambuha uštun ubruk lmiša uidun ukd mištria nišma
mn  pagra  unapiq `lh latibkun u`blia umalia `lh latiligTun  ulhama d gibia  `lh
latiklun  kul man d `l nišma bakia iamamia uzabia pasqilh d lbuša `lh niSria  hauilh
muma  b`uSTlh d manzia  `lh nišmaT niqmunia bTura d hšuka kd napiq  nišma  mn
binataikun  ašmunun  lanašia drašia usidria aprušunun d lamitakšal libaihun  hab
`lh zidqa urmun `lh lhama uqrun masqata ubun `lh buta utušbihta udrašia usidria



`lh albšuia albušia ukasiuia ksuiia upariq pruqa ubun rahmia d hu rba brahmia
mitimlia  `lh ia šalmania umhaimnia ahab agra uzidqa ukd baiia  minaikun  agra
luataikun  lanibut  ia šalmania bminilat maraikun mn šutapa latigizlun kul  man
d gazil mn habrh migzil mn Taubauata d almia d nhura ukd amritun mamla  latipkun
pšuT  iamina  bkušTa mn hdadia umn iaminaikun latipkun aminTul mn ziua  napša
umn nhura rba kabira paqadta uzaharta ukušTa mn rbia ata atitilun laupa lškinata
umalkia d nhura kulhun hinun kušTa lhdadia iahbia uiaminun našqia kd Taba amritun
uiamina  mn hdadia pašTitun minh latipkun hun mikia hun mkikia  luat  malpania
latisbun  rbuta `lauaihun `l šaliTia d maraikun paqid `lauaikun hin nasbitun  rbuta
mn  minilat  maraikun kapritun ubašlitun bnura d iaqda  latizlun  luat  kaSumia
ukaldaiia d kadba  aminTul d kaSumia  ukaldaiia  bhšuka  mištiknia  latimun
`umamata d kadba  aminTul d kul d iamia  bkadba  bhšuka  mištiknia  latiklun
hiuaniata  ladmaita  uladqaima  uladnapla uladbaTna ula d napil haua  bala  `lh
latiklun akul mn bisra d hiuaniata d mn piria d mia `tiqrun mna nhura `l nhura umna
hšuka  `l  hšuka  nitimnia udla adia parzla `la latiklun  hbulia  uhbul  hbulia
d dahba  ukaspa  ulatiplun biama d akla  latiznun  ulatizimrun  ulatiriqdun
ulanišbia  libaikun  `l  zmarun d saTana zmar d kulh haršia uzipa mlia  apik  lilbia
d mhaimnia  rhum  uazbar hdadia u`zdaraz bhukumta d šrara d maraikun  uašar  qumbh
balma  usbalubh alma d kilaikun šalim hun adiaura usimaka  lšalmania d ridpa
maTilhun lanihuia binataikun sina qina uplugia kd bzidanuta umrara rahta  libaikun
anhuia  umakik libaikun bminilat šrara d maraikun aminTul d ruianh d mizdainia
mn zihirh d saTana d hukumat šrara uhaimanuta mitmakak d bhaimanuta  lamitmakak
bhirba usipa migTil nigTil bhirba usipa napil bguhnam d mhabra man d Tabuta abidbkun
qabil  mn  Tabuth latišiTunh auqruia  uhananuia  ulatikiprun  umn  Tabuth
latikiprun tum lašauitun lTabuta uTabuta minaikun baSra uhazitun Taba qrub luath
uqabil  minh hukumta  u`bid uhazitun biša d hakim minh rhuq  ulatihkum  mn
hukumth latibdun mn `ubadh ulatasgun bdirkh `l kulhin `bidata miSra uk`la lguT lbar
mn  buta  utušbihta usigudta d maraikun agra uzidqa uTabuta urahmia d kušTa d mlia
hailaikun d `bad  halin Tabauata miSra ukila litlaihun ia šalmania  umhaimnia
kul d `tlaikun  šapir  malia  `bid usmuk  hdadia  bhirai  šuma  u`thaiman  uqabil
minilat  maraihun  haiman  blibaikun  uhzun bainaikun  ušuman  b`udnaikun  uamar
bpumaikun  u`bid  b`daikun  zidqa uTabuta u`bid  Subian  maraikun  latibdun
Subian maraikun pagria ulabSubianh d saTana napla latirihSun `l špur pagria d mn
šilia mithamblia latirihSun `l saTana napla ulamitakšar ulamSia lparuqia napšia  mn
iaqdana d akil umhambilun  ldaiuia ulšurbatun d saTania  kulhun  `siria  `l
`bidata d alma hazin `šbiqu d lqudam bnia d adam ništabdun uniridun mardita balma  kul
man d kapar  mn  minilat  marh `uhra lbišia iahiblun `dh d saTana  tištalam  `lh
d bSubianh d saTana  labid  `l bab nura lanihlup `bid  Subian  maraikun d tisqun
bzakuta  lalmia d nhura latiTilmun mikia d lamSia lmikadušia  minaikun  latipkun
miSria bTulma ulatišanun kudkia man d apik miSria dina gzira hauia `lh akis
rahmaikun bturSa urahmaikun dbar latišiprun banpia ušuta d karba unikla latirihmun
latimrun  kul d šapir banpia `l anpia gairilh bnura d iaqda lguT  hatma  rba  `l
kulh pagraihun latišrunh mn pagraikun alma liuma d napqitun mn pagraikun hahu
iuma d purqana Sum Sauma rba Saum rišaikun bhaimanuta usgud ušaba  lmaraikun
maraihun d kulhun  almia  latisigdun  lsaTana   ulprikia d `it  balma d nihun
uništabdun lqudamaikun kd haimanuta `tbaikun hinun abdaikun nihun `u minilat
maraikun  baSritun  raiuia  mn  ainaikun nitiksun Sum ainaikun  mn  mirmaz  rimzia
bbišuta  `l hdadia latihzun bišuta utibdun Sum pumaikun mn mimar kadba  ubišuta
uzipa  ukadba  ulatimrun  Sum `udnaikun mn maSutia ubišuta utibdun  Sum  udakun
libaikun  bhaimanuta  hušbia  latihišbun bišuta mn habraikun  bnikla  latisgun  man
d hauibh nikla  ruianh bkušTa lamidakia buta utušbihta usgudth uagrh uzidqh
lamihšiblh napil bnura d iaqda Sum pagraikun mn zaua d lau dlkun Sum  `daikun  mn
migTal  giTla d bnia d adam ia šalmania umhaimnia ia mhaimnia ušalmania  `daikun



haršia lanibdun Sum burkaikun mn arbukia lsaTana napla ulSilma d zipa uldmauata
ul`ubadia baTlia u`l kul d mitlid maiit ukul d mitbid b`dia mithambal ruhSana
`l  malka  rama d nhura  maraihun d kulhun  almia d hukumat  šrara  ukušTa
uhaimanuta  umalala kabira upuqdania šania d paqid maraikun d bun atalkun  zakuta
d bun mitparqia nišmatkun hazin hu Sauma d `hablkun d latišdunh alma d maiit
pagraikun  `tirhiS `l `ubadia šapiria d anatun abditun kd napqitqn mn  pagraikun
mistimikitun   `lh `l  `ubadia šapiria d anatun  abditun  balma   bhirai
lanihuilkun  ruhSana  lmalkia haria ušaliTania umahiqania d hauin balma lau  `l
haila  uzaina uqraba utaktuša ukinpa ugunda d kanpia ušibia d šabin balma `l  dahba
u`l  kaspa  uargba uminuna d alma hazin haizak malkutun baTla ušauTun  ušulTanun
lahauilun  bahid  `da abdia ušabqia uazlia bnura bašlia alma  liuma  ium  dina
ualma  lšita šaiia d purqana bhirai lanihuilkun busiana `l d hauin balma d huabkun
kinuta  unihuta  umkikuta  ubusma d mn kiana d nhura  hun  tihuibkun  tiabuta
urahmuta d kušTa d mn kiana d nhura hun man d baiia buta minaikun hin `tlaikun  minh
latiligTun  aminTul d sniq  ušauia buta minaikun had mn  habrh umSia  haila  u`tlh
ulaiahbilh Tabuta  minh baSra hab makna udaura lhama umia lman d bkaliuta  masgia
zauduia  zuadia  l`uhra  man d `tlh iadita ulahakim  mn  hazin  hukumta  qarbuia
luataikun  ualpuia d masTiania `lh laniplun ia gubria d lagTia `nšia  ia  `nšia
d lagTia  gubria hauia rhum ubahar ulguT uhaizak d kdiblkun umitrahmia  blibaikun
lguT  hin`la  labahritun ulagTitun mahra barsa sbul hin abdia  `ubadia  sainia
lamitrahma  napša  rhuq mina latihuila rahma u`tbarun mina aminTul d damia  lkiba
d asta  litlh lagTitun  amta d lapriqa  mn mara  latišdun  bnaikun  bit  maria  hin
lagTitun  priqa  pruq uTabutkun mitqarba latiligTun amta d lapriqa  ubnaikun
latišidun bit maria d ktiblh bnia ubnata ušadilun bit maria iuma d haTia abda umarh
ragiz  `lh haTaiia d haTia abda briša d abuia salqa lguT arhamta d kušTa mn  zaua
d kušTa d bSubianh d maraikun udilkun hauia latibsun bhdadia d kilaikun šalim  man
d nakil nikla bzauh nikla husrana litbh urahim uraiig ragagta d alma hazin hauibh
nikla  husrana  bit  dina  nithaiab  ubhšuka mištkin kd hauilkun  bnia  mn
maraihun  parišlun alpunun buta utušbihta d rurbana litbh hin  mahuitulun  dirkia
d kušTa  uhaimanta  lalagTia  parqitun  mn haTaiun zibna Salia  `niš  biša  mn
binataikun umn minilat marh hdar qaimuia usumkuia trin zibnia Salia gupna hdar
aqmuia  usumkuia tlata zibnia Salia gupna hdar aqmuia usumkuia `u samkitulh
ulamistmik  `uqruia  lgupna  biša  uamTuia baba d maškna  ašmuia  drašia  usidria
uhauiuia ktabia umimria d bgauaihun nahur libh uruianh hin šuma usahid umitiatar
ruhmuia  uatiuia ldukth latagzrun `lh hin lašama ulamitiatar  `uqruia  lgupna
biša  uaituia  Taba  bdukth štul hin  lašama  ulasahid  ulamitiatar  biad
šaliTania migTil migTil biad šaliTia unapil bnura d iaqda d hauiuia bainh ulahza
uqrulh b`udnh ulašama nihuia mna akla hazitun ania umradpa  ušalmana d muma
d pagria  maTilun  blibaikun latgihkun `lauaihun aminTul d mn gbilia  bisra  uzma
ubkibia  umumia  minaihun  gablia  mitaslia pagria bkibia  umumia  nišimta  bkibia
umumia lamitaslia hin`la mitaslia nišimta b`ubadia sainia d abda kd dar b`sura
d hikumta lalagTia akuat abda d Subiania d pagria mn pagraihun lhšuka šaplia d abdia
Subiania d saTana  mn  saTana lnura azlia man d abid Subianh d malka  rama d nhura
bhazin alma lamištpil kd šalim k`lh malkia d nhura napqia  alanpia mn malkia
d nhura saliq uparSuph nahur  utaqun `niš `niš mn ziuh iahiblh umn nhurh mkasilh
umn klilh d zakauata triSlh brišia umidamia badmu  malkia d ziua malpilh mn tušbihth
sagdia  ulabaTlia  uqaiim  banana  rabtia d nhura d `lh brahmia   mitamlia
uiahiblia mn Tabuth napša d sagia batar nhur umitqaiam bqaiamta d šrara d lau
mn  lbuš  pagria  hua  dmuth d ziua dakia d buTlana litlh kul  man d kšiT  umhaiman
bhaimanuta qadmaita mitqaiam lalam almia bhirai latišabun lmalkia halin d mriduta
radin  b`umama  ulilia  biuma d ziua utuqna `hablun lanhuria  almia  latišabunia
lšamiš  zidana d hu qaduš šumh d hu adunai šumh `il `il šumh tum  `tlh šumhata
d lamitgalalin  balma kd mitbinia  `urašlam  mdinta d iahuTaiia d brahim  nbiha



mitiqria  b`urašlam d hu  adunai qaria lmiša qaria mn Turai  sinai  uba  miša
u`hablh alma  alnapšia  qaria  umšauia lnapšia bit masgda  hua  ama d iahuTaiia
uqurbana d tiqra d hiuaniata mqarilh udma d hiuaniata bit mqadšia  zahlia
lqudamaihun  Sbu d lahaiib abdia ama d bit sraiil mitqrin  unapšaihun  bhirba
gazria  umn zmaihun banpaihun Tarin pumaiun šaipia gubria šabqin `nšia  uluat
hdadia  azlia  umn  minilat maraihun kapria mn haimanuta hazin  apkia  umitiqrin
iahuTaiia d hTun  maprišnalkun  tarmidai  bhiria  ušalmania  umhaimnia
d hauia  bdara hanath latibdun mn `bidatun umn `kiltun latiklun ulatištun
mn  mašqitun  latirbun minaihun uzaua minaiun latiligTun mn  abdia  zanaiia
d lasagdia lmaraihun uapkia mn minilat maraihun ukapria bmiša nbiha d ruha d aitilun
nimusa  uba mkadbia lmikadbia b`bidata d brahim nbiha d ruha bTura d sinai kd adunai
marh rahmilh unapšia gazar upariš mn abuia umšauia lnapšia bit masgda  latirbun
mn  iahuTaiia  hanik d bhda mamla laqaimia umn ama d iahuTaiia  amamia  ulišania
minh napqia  ana  qran upaqdan malka maprišnalkun `l amamia d kadba  u`l  nbihia
d kadba  u`l  šlihia d husrana d halin bmarba d `nšia u`nšia  baTnibun  uiadlilun
umn  karsauatun d `nšia napqia ubpagria midamia badmu pagria  ušuta qadmaita
apkilh uzipa ukadba utihma ramin balma unbihia qarin lnapšaihun uamria anin šliha
anin  uana  šliha  qadmaia  amarna umaprišna lkulhun bnia d adam  hun  udhauin
umitiadlia bdara hanath latištuna lšuth d malkia d husrana d saTin umasTin  mn
bit anašia ubdahba ukaspa uargba uminuna uqiniana d alma d zipa udmita  u`ubadia
baTlia uzmarh uragagta d alma hazin tum bhirba usipa umhita utaktuša uqraba  uhauqa
uziuihta  šabqia `l bnia anaša umahiqilun umdahlilun uamria d nidahlun minan
unisgidulan unauduban tum bhukumta umkikuta ušabašuta uhaliuta unikla uzipa azlin
`l  bnia d adam šabilh `l libaihun ušuma d alaha ramilun `l pumaihun uzipa  ukadba
masgin  bkadba Saimia umSalin uzidqa iahbia uktabia kadbia ubmzahruta  mzahrilun
mn  hukumta d `hablia rba u`laia uaititilkun uap hinun mdamin  uamria  uarbibun
malalia d bun  mistakria  nišmatun   uapkilh llibaihun  usiTia  ramibh balma
amarnalkun  tarmidai  latišmuna lšutaihun d nbihia d kadba umn  `uhra d maraikun
latiSlun aminTul d mlakia d husrana midamin bdmuta dilan šlihia tlata d asgun  ltibil
aprišinkun ap hinun balma masgin ldilan ladamin ziuaihun lau ziua hu ulbušaihun
lbuša d nura damia ulbušaiun uksuiaiun habara haška ap nbihia hinun ubadmu  lbušan
dilan midamin amarnalkun šalmania umhaimnia latišiplun mn minilat maraikun
anatun lbuš hiuaria u`tkasun hiuaria badmu raza d mia hiia uhallia u`upania  utruS
brišaikun burzinqa hiuaria badmu klilia d ziua d malkia d ziua brišaihun tarSilun
asar  bhalSaikun himiania badmu qumbia d ziua d `utria d nhura bhalSaiun  asria
kasun  pagraikun  b`upania d mia d `qara `lauaikun šria lguT b`daihun  margnia
akuat margnia d mia hiia d malkia d nhura ia mhaimnia ušalmania latimrun  mindam
d laiadatulh ulaglilkun ulaiit d glalh kasiata albar mn rba u`laia mara d rabuta
maraihun d kulhun almia ia mhaimnia zariz napšaikun bzaina d lahua mn parzla  hua
zainaikun  naSiruta  uhaimanut  kušTa akuat d hazitun  bainaikun  uqraitun
bpumaikun ušumaitun b`udnaikun mn haimanuta `bid aminTul d hazin bainaiun uqarin
bpumaihun  ušamin  b`udnaiun umindam d šapir b`daihun abdia uaqrh lgupna  biša
d mia  šatin  upiria `mbia u`lania Sauin bkadba bdina d mita  mitapka  minaihun
la`da  ulapraš  akuat  `bidatun  mištailh umsahdaiun  msahdia  azlia  liaminun
ulsmalun lkulhun bnh d adam ana maprišnalkun akuat d rba pardan  amarnalkun
`l  nhura d npiš usaka litlh amarnalkun `l hšuka u`l nura d iaqda d niaha  uTabuta
litbh amarnalkun lsaTana d haila ušrara litbh ubaTil bnura  iaqda  ubkiniana
d minh hua  tum  `marlkun  naSuraiia d `ka udhauin  umitiadlin  hazin  dara
qadmaia  alma  bhirba umutana salqa aminTul d `titlun lšalmania  umhaimnia  bhanath
mapiqta  mn pagraihun napqia u`titlak lak adam šnia alpa midabrh balma mn qudam
hidba  tisaq uhaizak tipuq haua zauak uhaizak šurbatak kulhin lbar mn ram  gabra
urud  `nta  minaihun mitnapaš alma ualma minaihun nitiaiar ukulhun bhda  mamla
ubhda  tušbihta niqrun d ana aitit lalma hazin d hinun bgauh nišabun uhaizak  alma



biaqdana  nitinsib  aminTul d `titlun lbnia šurba rba d hiia bhanath mapiqta  mn
pagraiin  napqia albar mn trin šurbai gabra ušarhab`il `nta d minaihun  nitnapaš
alma  ušurbai  gabra riša d dara nitiqria unišmata d napqa  biaqdana  kulhun
lnhura  salqa  aminTul d lamkadbia bišuta d maraihun šadarlun mn dara d ram  urud
alma d dara d šurbai ušarhab`il anašia nitnapšun ubmalalia halin nibidbun  umn
minilat  `qara  lanipkun kd napqia srin uhamša daria  alma  bmia  mitinsib
ubnia  anašia  bmapiqta d mia mn pagraihun nipqun aminTul d kdiblh ldara  hanath
d pagria  ramia nimitun unišmata lnhura nisqa lbar mn nu gabra unuraita zauh d šum
uiamin  uiapit  bnh d šum d mn mutana d mia nitparqun uminaihun nitiaiar  alma  umn
šurbai  ušarhab`il ualma ldara d nu hamisar daria hauin uhaizak bqala  utušbihta
ana  utrin  `utria ahai `qria bgauh d alma umn nu d kauila ualma d hauia  brahim
nbiha uruha ualma d hauia miša ualma d mitbinia `urašlam šita daria hauin uhaizak
mitlid  šlimun malka br dauid hauia malka d iahud ubania `urašlam mata  ušidia
udaiuia  lqudamh ništabdun  alma d hu bnapšia  ništaba  uTabuta d marh lamqabil
uhaizak  kulhun sahria udaiuia minh nipqun umalkuth tibTul man d bnapšia  ništaba
hu bnapšia bhit mn miša br amra ualma ldnab almia hauia mhaimnia d kušTa d bhazin
haimanuta mithaimnia tum hauin nbihia d kadba umidamin hauin bmdin mdin ubatar
atar umitbadria amimia umitpalgia lišania batar atar umitbadria iahuTaiia  bmdin
mdin  almia ugabaria batar atar mištalTia uatra `l atra napla uašdia dma balma
kul `utrana baiia  u`l d lau dilh mitkadaš mašiTilun šuba mlakia masTiania  aqrilun
ldilun  sagdia masTiania qadmaiia hua šamiš šumh tiniana ruha d qudša d libat
`stra amamit šuma tlitaia mšiha dagala d mdagil bšuta qadmaita arb`iaita sin d hu
sira  šumh Saur`il šumh hamšiaia kiuan šitaia bil šubaia nirig daiua d bit  šamiš
kadba  urabuta karsa šadin `l bnat anaša umasiTilun umšadar lalma uruha  umšiha
ulšamiš  ulsira  sagdin ulnura mauqrin daiuia d ruha d h` `stra šuma aluath d bnat
anaša d masgin uramin siTia balma uramin gaura uzaniuta uzmara urquda  ušiha
ramin  blibaihun d bnat anaša uliliata uharašata udaiuia harašia šarin batar
atar  hinun  malpilun lbnat anaša pašTibun umapqilun mn  bataiun  umn  anašia
bTuria uaramata maTilun uldaštata mapqilun lhudaiun umautibilun bTnapta uzma
udaštana  rahmia  ulaupa  uzipa rahmia ubnura mitahzilun  hu  mšiha  qaria
dahalia  daiuia d bit kiuan numbia ubkita ramia blibaihun d bnat anaša  uasqilun
mn  Tabuth uburia  ubTuria ramilun daiuia d bit nirig `l  bnat  anaša  naplia
mšalpilun  maprišnalkun  tarmidai  `l  mšiha  kadaba kd atia  bzibna  qadmaia
gabaruata  bnuda  mahuilun ubnura lbiš unura mkasai amun`il šumh `šu  mahiana  qra
lnapšia  u`l nura hauia škinth ubmarkabta d nura iatib uatia uqaiim  qudamaikun
ulagiTlkun  uamarlkun atun luatai ubnura qum ulatibišlun  uhaimanubia  hin
aliS `lauaikun uazlitun luath ulataudubh ulatipkun mn haimanutkun uadkar šumh
d malka  rama d nhura d `l kulhun almia šumh nihuia  luataikun  tum  amarnalkun
tarmidai d bdmuta  hurintin  midamia uqaiim qudamaikun kd zauh d nura  lbiš
unura mkasai uainia lagiT uamarnalkun ana hu d mn alaha hua uamar hu d kadba d ana hu
brh d alaha d ab lhaka šadran uamarilkun ana hu šliha qadmaia ana  hu  hibil
ziua d mn  mruma `laia `tit lataudubh aminTul d lau ana  hu  ulbuša  ubarda
hanath lamitiglina  lbnat  anaša hin`la anuš `utra atia mn qudam  Tupania  mia
luath d nu ušurbath kd alma bTupania mia mitinsib uhaizak nihuta hauia umn nu  zauh
ušurbath bnat `naša mitnapša kd mitpalgia bnia sraiil `urašlam mdinta  mitbinia
uatia  anuš  `utra umasgia b`urašlam mn qudam d nasgun daiuia balma  tdin  alpia
šnia  anuš  `utra balma masgia kd lbiš lbušia d anania mia umkasilh lziua  hazin
ulbušia  lahua d pagria uhauma urugza lahuabh bhailh d malka rama d nhura  uatia
lalma  hazin  bšnia pilTus d hauia malka balma uanuš `utra lalma  atia  bhailh
d malka  rama d nhura  uasia  qirsania   umpata  `uiria  udakia  girbania  uaqim
mtabria  lmasguiia umamlil haršia udugia bhailh d malka rama d nhura mhaia
mitia  umhaiman mn iahuTaiia umhauilun d `it hiia u`it muta u`it  nhura  u`it
hšuka  u`it nura d iaqda u`it šrara u`it T`ia umapiq minaihun d ših umhaiman  bhda



maraihun d kulhun almia haizak kd mahuilun šrara lrahmia šumh umahriblh l`urašlam
mdinta  umasqinin  lalmia d nhura ulškinata d ziua ulamitgalilinin balma  alma
d maTia  zibna  ušalim  k`la d alma tum lbnat alma aitinin  lnišmata d šalmania  u`l
nišmata d haiabia d hTin uaskil balma ubhšuka daiaria `niš `niš kd `ubadia `dh mn
nura uhšuka ništauzab lbar mn d hTa hTita rabtia uhambil uparSupa d bnh d adam
šalmania  umhaimnia uman d apik mn minilat marh uamarlh ulašama ulahaiman
uman d bSubianh d napšia sgid lsaTana ulataiib ulamagzar lnapšia umn d apik  mn
iardna  urušuma umaSbuta uiardna d mia hiia d `l šum hiia qadmaiia `uSTba  uhaizak
mn  hiia kpar mipsiq mn rišia mn almia d nhura tum atinin `l ziua d šamiš u`l  tuqna
d sira  u`l  Sihma d kukbia u`l haila d ziqa u`l Sauta d `hablh lnura  u`l  ziqa
d `thiblh lmia  hiia balma hazin alma lhanath zibna  lamitgalinin  balma  tum
amarnalkun mhaimnai kd nbu mn bnia d husrana atia ruha d qudša `mh qarialh u`l klil
šumia  uarqa  bTabdin Tura miša mašialh unura malbišilh tum  bdmuta  hurintin  atia
mšiha  masTiana uqaiim qudamaihun uamarnalkun `l mia abadna atun abihdai ulaTabitun
ulatibdun  ulatihaimanubh hin aliS `lauaikun ugaTil minaikun  latihiqun  hin
gaTil  pagraikun d gaTil  nišmatkun  barqa d nhura  hauia  latihzun  ulatihaiqun
ulatidihlun  mn  mšiha  rumaia baz umn d mšania mn `brh d iama  ušadilh birh iama
ubihda  `l dukth uTuna Taiin tum abid sumbilta mn arqa ualma šumia usaliq unahit
upahra  binia  šumia  larqa  uamarnalkun   hazin d mn  mruma  atina  ana  hu
maraihun latihaimanubh aminTul d sumbilta d mšiha bkadba uharšia d bhrara `bida
tum  batra d qaiimbh mšiha ainia lagiT ukasilh lziua d šamiš uamarlh lšamiš  ksia
lziuak  ušamiš  lziuh lakasilh hu bharšia mšauia habara  bdukta d qaiimbh
uamarlkun  hazin d amarilh lšamiš uamarlkun ukisia lziuh aminTul ana  hu  alaha
paruqa  ana ldilkun bnat anaša amarilkun latihaimanubh anatun šaba lmalka  rama
d nhura  maraihun d kulhun almia latišaba lmšiha baTla masTilun  lalmia  udaria
ulamamia  ulaiada  lkiniana d minh hua bhalin dmauata atia ušibia balma masTin d mn
bnia  anaša umalpilun mn hukumta udahalh uzadiqia qarin  alnapšaihun  ukarasTiana
qarilun  umšauilun  dahalia udahalata udahalia uqadišia  uzadiqia  uzadiqata
qarilun  unapqia  mn  baitaiun uhauin `blia  u`bilata  upasdilh lziraihun  mn
bataiun  hauin  `blia  u`bilata  upasqilh lziraihun mn hdadia  u`nšia  mn  gubria
ugubria  mn  `nšia upasqilh lziraihun ulšurbatun mn  alma  uramilun  `l
pumaihun  parSupaihun Sauma b`sura asrilun upasqia `kilta umašqita mn  pumaihun
upasqia lbušia d hiuaria mn gišmaiun ulhudaiun mautibilun liliata azlan luataiun
šakbia  uzira  minaihun  mqablia  ubaTna hauia ušidia hingia d `l  bnat  anaša
usama uasuta miniana lamqablia hin`la mn ziraihun uzupraihun umTanputun d hinun
`blia ramilun ušaipilun u`it minaihun d šabqia u`it
minaihun d lašabqia  tum amarnalkun tarmidai iahria `tša  aiil  umitiksia  nbu
mšiha bkarsa d `mh ptula uhaizak napiq bpagra dma udaštana u`l  kanpia mitrabia
bit  ama d iahuTaiia  aiil  ugamarlh lkula  hukumta  uapikla l`uraita  umšanilh
lšutaihun  u`bidata kulhin mn  bnia d iahuTaiia  mšabiš umšauia dahalata umahuilun
dmauata d haršia d hinun bgauaihun  mhaimnia malbišilun kitun  Siba  ugazita
brišaihun   ugaizilun  umsakrilun  dmu   hšuka  u`daihun  bhabšaba   naTria
uamarnalun ana hu alaha d ab lhaka šadran ana hu šliha qadmaia uana batraia ana
hu  aba  ana  hu bra ana hu ruha d qudša d nipqit mn  niSubta  mdinta  u`la
hauia  markibth unapušia lagiT bmkikuta uasgia l`urašlam utum  lgaT  minaihun
d iahuTaiia  bharšia uzipa ugabaruata udmauata mahuilun umn daiuia d hauin minh
bmita  maiilun ubmita mamlilbh uqarilun iahuTaiia uamarlun d anatun hzun d ana
mhaia  mitia  umqaiam  qaiamta umpariq paruqia ana hu anuš  naSuraiia  haizak  qalh
ramia  b`urašlam  usahduta  `lh amria ubnia anaša bšibia d haršia  šabilun  ubdma
udaštana  mTanpilun  ubmia psiqia mamidilhun uapkila lmaSbuta haita  umamidilhun
bšum aba ubra uruha d qudša apkilun mn maSbuta haita d iardna d mia hiia  `STbatbh
anat  adam  tum bdara hanath mitlid ialda umitiqria šumh iuhana  brh d aba
saba zakria d hauilh bsibuta lriš ama šnia baTnabh `nišbai `nta bsibuta `dilma kd



hauia  umitrabia  iuhana  bdara hanath b`urašlam haimanuta blibh šaria  uiardna
lagiT  umaSbuta maSba arbin utartin šnia mn qudam d nbu pagra  labiš umasgia
balma ukd hauia iuhana bdara hanath d `urašlam uiardna lagiT umaSbuta maSba atia `šu
mšiha  bmkikuta  umasgia  bmaSbuth d iuhana miSba umn hukumth d iuhana  hakum  tum
apiklh lmimrh d iuhana umšanilh lmaSbuta d iardna uapiklun lmalalun d kušTa
uaula ušiqra qariba balma iuma d k`lh d iuhana šlim ana bnapšai `tia `lh u`tahzilh
liuhana bTalia zuTa br šnia tlat uiuma hda u`šaila `l maSbuta u`iaprišinun lrahmh
uhaizak mn pagrh `iapqh u`iapqa bzakuta lalma d kulh ziua u`Sibh biardna  hiuaria
d mia  hiia  urauzia  `ialbšia lbušia d ziua uTarTbunia d nhura  `kisia  u`triSlh
tušbihta blibh dakia umn tušbihth d malka d nhura d mšababh lmaraihun  lalam
ulabaTla umn abatar iuhana alma bkadba niqum urumaia mšiha amamia mpalig utrisar
masTiania  maSTin balma šnia tlatin mitahzia rumaiia balma hanath dara  nibihrun
bhiria zidqa umhaimnia bkul kšiT umhaiman ušuta d mšiha hukumta d amamia trisar
laniSat umn hazin šuta qadmaita lanipuq uašar uqum bhaimanuta d ligal napqitun  mn
alma latiSitun šuta d kadba d hu bkadba mitilgiT ukd Sabia rba anuš `utra masgia
lka nigalil `l kadbh d `šu d kadaba d napšia akuat malakia d nhura midamia nihaiba
lmšiha rumaia kadaba br `nta d lau mn nhura huat d had hu mn šuba maSTiania d masgiba
balma d hu  b`uspira radia nikadbh lmšiha rumaia ubiad  iahuTaiia  nistar  nisiruna
dahala  u`l  Saliba niSlib unigTil pagrh unipalgunh dahala bmna mna  hu  nistar
bTura d marh kd šamiš dahna mn iaqdanh šabiq `lh d T`ia uridpa ramia  balma  ap
kulhun  masgiania d hinun šuba šibiahia mitqrin balma ubnat anaša maudibun  kulhun
liaqdana  azlin d qarilun ulašamin umhauilun ulahazin  umpaqdilun  ulabdin  umn
nhura  apkin  umšauia rahmia urahmilh lhizba ušuma uqiniana d alma hazin  bhirai
`lkun  amarna  lšalmania d hauin umitiadlia balma  hanath d atia  rumaia  mn
hukumat  šrara  amarnalkun d latipkun ulatišanun mn  malalia  taqna  ulatisihdun
ulatišrun  `l  hilmia hdiria d masTiania mhauilkun  ulatisihdun  bdahba  ukaspa
d rauiba bnia anaša unaplia bnura d iaqda latišabun bzmaria d nbu mšiha zamarbh
balma kd midamia bdmuta hurintin aurus šihana qarilh d zamar  zmara d haršia
ušiha  uraqid  uTarip `dh unasiblh llibaihun d bnat anaša umarilh auruz  šihana
ramibh balma uruha `mia šahbabh bihzuta d ragagta ubharšia masTilun lbnat anaša
lqalh napqan hidutata mn bit gnana uhaita mn bit maudala udamia šiha balma `l
gubria  uligia  ušiha `l `nšia ušiha `l `nšia gubria azlin  abatar  `nšia  u`nšia
azlan  abatar  gubria  umapiq  sabia usabata mn bataiun ulgubria  bataiia  mn  luat
zauaiun umapiq `l mania mn bit anašatun ušum anašatun ladakria uramin pirSa  ugaura
uzaniuta  uhauma  ušiha  `l gubria u`l `nšia u`l ptulia  u`l  ptulata  uhaizak
zanaiia zamria u`nšia raqdia alanpia gubria ugubria raqdin aluat `nšia uramin
šiha  uzipa  balma daiuia d nirig šarin gumra bbnia anaša  bgunbaiun  mištilpia
bnia aniša umargizania upatikria naplia `l bnia anašia umištilpia  šalipia
hauin  zabia uadidia Sarin gišmaiun uhinun daiuia humria d nirig usaTania šadin
`lauaihun aklia mn bisraihun ušatin mn zmaihun uhauin hizua balma umkaldan kaSumia
d bdilun  uginza ušuta ušarin `l `kuraihun atar atar u`l tililia uTalulia u`l Turia
u`l  aramata  u`l duk duk mapqilun `l bnia anaša mn  `uhra d haimanuta  umasTilh
lalma  umasTilun  llibaihun d bnia anaša umaruilun bruita d rhamta urbuta d dahba
ukaspa  ubSilamata d bnia Tina ul`ubadia baTlia d `daihun d sagdia  umidiania
lqalaihun  ubusmania mbasmilun `it minaihun d sagdia `l malkia d nura ulkukbia
d ramin  b`uspira d šumia  ziua utuqna lgiTia `lauaihun  lanhuria  almia d hšuka
ulaiadia  tahmia  bhitia d hazin ziua mn mruma `laia `thiblun lradaiia d radin
b`umama ulilia ap anat adam uzauak ubnak ušurbatak kul man d kšiT umhaiman
unihdia  unibsum  `tbarun  mn `ubadia sainia d saTania umn  daiuia  ušidia  uruhia
uhumria  uliliata  upatikria d šbiqlh balma lnasuiia  haila d bnia  anaša  u`it
minaihun d haTin kul man d bSubianun abid Subianh d saTana uSubian pagraihun
abdia  iahbia  napšaihun  lnura d iaqda  haslaihun  lbhiria  zidqa  ušalmania
umhaimnia `daihun lsaTana laiahbia Sbianh d saTana labdia u`dh d saTana latištalaT



`lauaihun  aminTul d mzarzia  bhaimanuta  umn  saTana  mitkadšia  uabdia
`ubadia d zidqa d maraihun  aprišilun tum  ana  maprišnalkun  šalmania
umhaimnia  abatar nbihia kulhun mn arqa niqum nitia nbiha arbiaia  umamlik  `l
amamia  kulhun  tum npušbh `ulSana balma abatar niqum abatar  malkuta  hanath
alma  bšigša  niqum  abatar  mahamad   bizbaT  arbaia  lamitinba  nbiha  balma
uhaimanuta  mn arqa salqa umšabin hiia rbia bnuhura umanda d hiia niqum  bzakuta
sa      hazin     sidra d mara d rabuta      hu
sa  bšumaihun d hiia rbia mšaba ziua unhura rba  qadmaia
mara d tušbihta  hzinan  ulatagzar `lan maran  hTin  uaskilnin  haTaian  uhauban
tišbuqlan taiaba uriuana umrahmana hzinan ulatagzar `lan hazaia uparuša hzinan
ulatagzar   `lan  hzinan  brahmutak   u`traham  `lan  sibranan   utuklanan
brahmutak  `traham  `lan hakima ušaliTa bSubianak ubrahmutak `traham `lan  malka
rama d nhura  šumh lqalan ulatagzar `lan galaia d mgalil  kasiata  šuminan
ulatagzar  `lan rba urama ušbiha `l d hTin ulatagzar `lan alaha d tušbihta  hzinan
ulatagzar  `lan  paruqa d kulhun mhaimnia `l d hTin  latagzar  `lan  mqaimana
d kulhun  Tabia  hzinan  ulatagzar `lan baruia d kulhin  Tabauata  brahmutak
`traham `lan mšauzibana d kulhin šapirata šumh lqalan ulatagzar `lan iahuba d kulhin
mahabata  ahbalan  haila ulatagzar `lan mparqana d kulhun mhaimnia parqinan  mn
kul d biš mšauzibana d nišmata šauzibinan mn kul haTaiia mbaTlana d kulhin bišauata
baTil  minaian  hirba  urugza mašrana d kulhun rahmh ahbalan  šrara  ulanibhut
hailana d npiš  hailh ahbalan   haila  ulaništpil  mnaTrana d kušTania
bnaTrutak  titnaTar  `lan  mzarzana d kulhin rahmh bmzarzutak  titqaiam  `lan
mšadrana d kulh buta utušbihta tušbihtak tišria `lan malka  rama d mlia  rahmh
brahmutak  `traham `lan asia d masia rahmh asinan mn haTaiia ulatagzar `lan  gabara
d gabir bhailh tabar hailaihun d mardia ziuana d ziuh kabir mn ziuak tišria  `lan
nhura  rba d labaTil  mn  ziuak  tinhar `lan iahib  `da  lšalmania  ahbalan  `da
ulanibhut marim `l dirkia d šrara mn dirkak laniSlia aziza hakima baTil rugza
mn  rahmak  kušTana d makšiT šalmania hzinan ulatagzar  `lan  maraihun d kulhun
almia  btiabutak baTlh lkulh rugza mapriš hiia mn muta baTil rugza mn  rahmak
mapriš  nhura  mn  hšuka baTil rugza mn rahmak mapriš Taba mn biša baTil  rugza  mn
rahmak mapriš šrara mn T`ia baTil rugza mn rahmak manhiranun d nahiria baTil
rugza  mn  rahmak d nagid rqiha bhailh baTil rugza mn rahmak d masia larqa  bmimrh
baTil  rugza mn rahmak mšadranun d mia hiia baTil rugza mn rahmak mrauzanun d piria
`mbia  u`lania  baTil rugza mn rahmak mnaTranun d nišmata naTrinan mn kul d snia
mšadranun d šlihia d kušTa  baTil rugza mn rahmak  iahib  hukumta  utušbihta
baTil  rugza  mn rahmak daiana d daiin nišmata biTil rugza mn  rahmak  galaia
d aina galian baTil minaian hirba urugza zakaia d latbh muma zakinan ulatagzar  `lan
abdia  anin d haTaiia  `l d hTin latagzar `lan anin abdia  anin d hTainin  maran
latagzar  `lan  rišan albhTita `l d hTin latagzar `lan ainan rmaz  rimza  `l d hTin
latagzar  `lan  `udnan Satat bišuta maran hzinan ulatagzar `lan puman  arTin  kadba
maran  tub  u`traham `lan `dan gnab gnubta uabad bišuta maran  hzinan  ulatagzar
`lan  liban  hašib hušbia bišia maran latagzar `lan pagran gar gaura  `l d hTin
maran latagzar `lan burkan arbik lbišia maran haTaian uhauban tišbuqlan ligran
asgia  bnikla maran hus u`traham `lan u`l d hTin latagzar `lan abdia anin d haTaiia
brahmutak  `traham  `lan maraihun d kulhun nišmata hzainh lziuak  uhiainin
uhzainh lnhurak  u`thaimanin  ušmana ltušbihtak  ubliban  šralan  kušTa
bliban  kušTa  šralan uqabilna ltušbihtak ušmanin  lmalalak  uqala d hiia
d šadartlan  maran  uaskilnin haTaian uhauban tišbuqlan umšaba  šumak  batar
nhur sa hazin sidra d iardna hu  sa

bšumaihun d hiia  rbia kd `tit ana šliha d hiia malka d mn nhura  asgit  lka  laupa
uziua b`dai  nhura utušbihta `lai Sauta `lai `ruta uqala `lai rušuma `lai umaSbuta
umanharna lilbia haškia  bqalai utušbihtai qala qribh balma  qala balma qribh



mn  rišia lrišia d alma  qala  balma   qribh kul  `niš bnapšia nizdahar  kul
d nizdahar bnapšia nitparaq mn nura akla Tubaihun lšalmania d mitparqia mn kul
d biš  šliha ana d nhura bhira d kadba  litbh bhira d litbh kadba d kul man d arha
brihh hia  ulamit kul d arhabia ainh bnhura `timlia ainh `timlia  bnhura  upumh
tušbihta  mla pumh mla tušbihta ulibh kušTa `timlia blibh šrabh kušTa  uainh
azbar  latar  nhur  arhubh ramzia rimzia  šamar  rimzaihun  šbaq  šamar  šbaq
rimzaihun uatin brihai mitkarkia uamria maran kd laiadhnin rmaznin rimza hašta
d `danin  lanirmaz šliha ana d nhura bhira d kadba litbh bhira d litbh kadba  laiit
bgauai  hasir  ubSir  šliha ana d tušbihta d kul man d arhabia  hia  arhubia
kadabia šamar kadbaiun šbaq šamar šbaq kadbaiun uatin brihai mitkarkia  uamria
maran kd la`dainin amarnin karba hašta d `danin lanimar šliha ana d tušbihta d kul
man d arhabia  hia gaiaria d arhubia šamar gauraiun šbaq šamar  šbaq  gauraiun
uatin  brihai  mitkarkia  uamria maran kd la`danin garnin  gaura  hašta d `danin
lanigar  arhubia  gaTlia  gaTla umhamblia Silmia d akuatun sipaiun  šdun  mn  `daiun
u`daiun  mn zma halil `daiun halil mn zma hiia rhim umuta snun snun muta urhim
hiia ustin brihai mitkarkia uamria maran kd la`danin gTalnin gaTla hašta d `danin
lanigTal  arhubia  harašia  mSairia  bpagra nišimta  arhubia  haršia  šamar
haršaiun  šbaq  šamar  šbaq  haršaiun uatin  brihai  mitkarkia  uamria  maran kd
laiadanin  abadnin haršia hašta d `danin lanibad šliha ana d nhura `lana d tušbihta
mlia bhira ana dakia d laiit bgauh hasir ubSir šliha ana d nhura d kul man d arha
brihai  hia  kul man d arhabia brihai hai kul man d arhabia ainh traS  latar
nhur  mn  iuma d hzainak  liban  bkušTa  `timlia  uhaimanubak  Taba  nhura  hzainh
ulaninišiak  ulaninišiak  maran  mn kulhun iumia ušita hda mn  liban  lanišibaq
malil d nimarlun kul man d taiib `l napšia nišma gzira lika ulaiit d mara  agzar  `lh
hin`la  bišia  hinun  kadabia d hinun magziria `l  napšaihun d mahuilun  ulahazin
uqarilun ulašamin ulamhaimnia bišia bSubianun naplia bmia rba d sup mištiknia
bhšuka  ubalalun  Tura haška alma liuma ium dina ualma lšita šaiia d purqana
anin d mšabinin  maran  haTaian uhauban tišbuqlan  mšabit  anat  malka d nhura
d šadartlan  šrara  lrahmak zakit manda d hiia uzakit kulhun rahmak uhiia  zakin  `l
kulhun `ubadia sa

.  bšumaihun d hiia rbia `lkun qarina naSbia d ana niSbit ubhiria d ana  bahrit
latigirun ulatiginbun  uap  alma karaSia tihun ulmamaka  lataqipa  titnun latidamun
lnbihia d šiqra ukd daiania d kadba d lasaliq  `l  kiph d iardna ula`tqaiambh
bhazin maria d iahib b`mruma  `laia tum umahuina `l ptulia u`l ptulata u`l gubria
d `nšia labaiia u`l `nšia d gubria  labaiia   saliq  lkiph d iama hzun d nunia d bmia
masgin trin trin biama masgin ulabaTlia anat ptula alma baTlit saq lkiph d prat rba
hzun  `lania d kiph d prat rba qaimia  mia šatin uTuna Tainia ulabaTlia hzun nahra
d Sauia d mia  lazlibh hu  Sauia u`lania d kiph Sauin  akuat  hauia  umaita
nišmatun d ptulia uptulata d šum hiia ladakria ugubria d `nšia labaiia u`nšia d gubria
labaiia kd napqia  mn pagraihun mištiknia brpilia d hšuka  aminTul d baTnia  mn
karsa  uatun  unapaq  mn pumaiun d lapaqidtinun uabadiun  tum  ana  `lkun  qarina
umaprišna  balma d anatun  dairitubh abid hilulia lbnaiun  zakria  uap  lbnatkun
nuqbata  uhaimanbh babuikun aminTul d alma šalim ubaTil  tum  `lkun  qarina
umahuina  latišadpun mn halin ptulia uptulata gubria d `nšia labaiia udhiia
larahmia  hin tihun minaihun tiplun bguhnam d alip arzia lahauin  lTlalh uruban
ruban lahauin lašith hin`la latihun minaihun tisqun tihzuna lparSupa šalia tum ana
`lkun  qarina umahuina `l hiuaniata u`l Sipar gadpa u`l nuna bmia hua mia  hinun
nkus  uašig  unaqid uhalil ubašil ušaiil `lauaihun uakul ušaialta litlaikun  uhiia
zakin lkulhun `ubadia sa amrilh `utria liuzaTaq manda d hiia ninhar lbušak
utitiaqar dmutak luath d hahu abuk mara d rabuta sa


